
Rapport etter tilsyn hjå Bjølve Bruk AS, Bjølvefossen   
Kontrollnummer: 2024.305.I.SFVL 

Denne rapporten gjeld tilhøve som vart funne på tilsyn den 4. september 2024 ved Bjølve Bruk AS 
(organisasjonsnummer: 979 724 551) sitt landbaserte akvakulturanlegg på lokaliteten Bjølvefossen.  
 
Rapporten har følgjande delar: 

• Del 1: Resultatet av tilsynet 
• Del 2: Statsforvaltaren si vurdering og grunngjeving  
• Del 3: Informasjon om tilsynet 
• Del 4: Annan informasjon 

Del 1: Del 1: Resultatet av tilsynet 
Denne delen gir ei oversikt over resultatet av tilsynet og kva de må gjere innan gitte fristar.  
Nærare omtale er gitt i del 2. 

Statsforvaltaren fann avvik som de må rette snarast 
Statsforvaltaren fann følgjande avvik på tilsynet: 
 

• Avvik 1: Utsleppa frå anlegget bryt med vilkåra i løyvet  
• Avvik 2: Verksemda har manglar i internkontrollen for ytre miljø 

 
Avvik er manglande etterleving av krav fastsette i eller med heimel i lov. 
 
Vi ser alvorleg på avvik 1.  
 
Bjølve Bruk AS må snarast rette opp avvik. De må sende Statsforvaltaren ei skriftleg tilbakemelding 
innan 1. februar 2025, som viser korleis de har retta avvik, og eventuelt ein tidfesta handlingsplan 
for å rette det som står att.  

Statsforvaltaren gav ingen merknader 
Merknad er eit tilhøve som vi meiner det er naudsynt å peike på for å ivareta ytre miljø, men som 
ikkje er manglande etterleving av krav fastsette i eller med heimel i lov. 
 

De må betale gebyr 
Bjølve Bruk AS må betale eit gebyr på 50 400 kr for tilsynet. 
 

Vi ber om tilbakemelding frå dykk på e-post 
Vi ber om at de sender all skriftleg tilbakemelding til sfvlpost@statsforvalteren.no og merkar e-
posten med saksnr. 2020/6439.  
 
 

Del 2: Statsforvaltaren si vurdering og grunngjeving  

Avvik 1: Utsleppa frå anlegget bryt med vilkåra i løyvet  

Dette er eit avvik frå følgjande krav gitt i regelverket 
Utsleppsløyvet dagsett 31.05.2023 , vilkår 3.1, jf. vilkår 2.3 andre ledd 
Utsleppsløyvet dagsett 24.06.2014, vilkår 1, jf. vilkår 2.2 fjerde ledd og 3.2.3 
 

Om krava 
Utsleppsløyva har krav om reinsing av avløpet og utsleppsgrenser for årlege utslepp av nitrogen (N), 
fosfor (P) og organisk karbon (TOC). Utsleppsmengdene skal følgje produksjonen proporsjonalt ved 
at ein eventuell reduksjon av produksjonsnivået skal føre til ein tilsvarande reduksjon i utsleppa 
(vilkår 2.2/2.3).  
 
Løyvet frå 2014 gjaldt for utsleppa i 2014-2022, fram til nytt løyve datert 31.05.2023 tredde i kraft og 
vart gjeldande for 2023. 
 

Utsleppsgrenser i 2014-løyvet: 
Det var gitt løyve til produksjon av 788 tonn biomasse per år, med eit stipulert fôrforbruk på 945 
tonn per år, og utsleppsmengder etter reinsing av avløpsvatnet på mindre enn: 36 tonn organisk 
stoff, 72 tonn BOF5, 35 tonn totalnitrogen og 4 tonn totalfosfor per år (vilkår 1).  
 
Reinsing av avløpsvatnet (vilkår 3.2.3) med partikkeloppsamling og minst 60% reduksjon av organisk 
stoff /TOC, skulle vere på plass innan den utvida produksjonsramma som vart gitt løyve til i 2014 vart 
tatt i bruk: 

Bjølve Bruk AS tok opp med Statsforvaltaren at det på dette tidspunktet var manglande infrastruktur 
for handsaming av oppsamla slam, og i e-post frå Statsforvaltaren 14.11.2018 vart punktet om 
reinsing i løyvet frå 2014 utsett på ubestemt tid. Det vart ikkje gjort endringar på utsleppsgrensene i 
løyvet. 
 

Utsleppsgrenser i 2023-løyvet:  
I oversendinga av det nye løyvet datert 31.5.2023 til Bjølve Bruk AS står det at «Mykje har endra seg 
på desse 4-5 åra, Statsforvaltaren føreset at Bjølve Bruk AS får etablert reinseanlegg- og anlegg for 
slamhandtering». 
 
Ramma for løyvet vart auka til 1148 tonn årleg biomasseproduksjon, og det vart gitt nye grenser for 
årelege utslepp til vatn og for spesifikke utslepp av nitrogen, fosfor og totalt organisk karbon per 
tonn fisk produsert. Tabell 3.1 viser grenseverdiar for årlege og spesifikke utslepp av N, P og TOC:  
 

 
 

Observasjonar på tilsynet og vår vurdering 

Reinsing av avløpet 
Verksemda har ikkje etablert reinseanlegg, og oppnår dermed ikkje den utsleppsreduksjonen som er 
føresett i løyvet. 
 
Vi ser alvorleg på at reinsetiltak ikkje er blitt innført. 
  

Utsleppsmengder 
Verksemda har rapportert inn utslepp av TOC i 2023 på ca. 62 tonn, som er ca. 10 % høgare enn 
årsgrensa i det gjeldande løyvet (56 tonn) ), sjølv om verksemda berre har tatt i bruk ca. 42 % av 
produksjonsramma for løyvet. Også utsleppa av N og P er større enn det som er føresett i løyvet om 
at utsleppsmengder skal vere proporsjonale med produksjonen, med årsutslepp av N som er 54 % 
av årsgrensa og P som er 72 % av årsgrensa. 

Med ureinsa utslepp vert spesifikke utsleppsgrenser overskridne for alle måleparametrane i 2023: N 
(29 % over), P (72 % over) og TOC (159 % over).  
 
For 2020-2022 har årsproduksjonen av fisk lege mellom 56-65 % av ramma for det dåverande løyvet, 
med utslepp som låg over dei dåverande årsgrensene for både P (9-42 % over) og TOC (61-115 % 
over).  
 
 

Avvik 2: Verksemda har manglar i internkontrollen for ytre miljø 

Dette er eit avvik frå følgjande krav gitt i regelverket 
Internkontrollforskrifta § 5, andre ledd punkt 6 og 7 
Utsleppsløyvet datert 31.05.2023, vilkår 11 om utsleppskontroll og vilkår 12.5.2, registrering av 
relevante data i Vannmiljø, jf. vilkår 2.7 om internkontroll 

Om krava 
Internkontrollforskrifta set krav om å gjennomføre systematiske tiltak for å nå måla i helse-, miljø- og 
tryggleikslovgivinga. Krav til innhald og dokumentasjon er gitt i § 5 andre ledd, punkt 1 - 8.  
 

• Punkt 6: Verksemda skal kartlegge farar og problem og på bakgrunn av det vurdere risiko, og 
utarbeide tilhøyrande planar og tiltak for å redusere risikoforholda.  

 
• Punkt 7: Verksemda skal setje i verk rutinar for å avdekke, rette opp og førebygge brot på 

krav som er fastsette i, eller er heimla i, miljølovgivinga.  
 
Vilkår 2.7 i utsleppsløyvet presiserer at internkontrollen skal sikre at m.a. krava i løyvet vert haldne, 
og at verksemda pliktar å halde internkontrollen oppdatert.  
 
Vilkår 11 i utsleppsløyvet set krav om at verksemda skal ha eit program for utsleppskontroll og 
presiserer at utsleppskontrollen skal vere ein del av den dokumenterte internkontrollen.  
 
Vilkår 12.5.2. set krav om at relevante data frå miljøovervakinga som vert gjennomført skal 
registrerast i databasen Vannmiljø, med frist seinast 1. mars året etter gjennomføring. 
 

Observasjonar på tilsynet og vår vurdering 
Verksemda kan ikkje vise til handtering av avvik på ytre miljø i internkontrollen. Manglande 
avvikshandtering som gjeld ytre miljø, vil ha følgjer for arbeidet med å vurdere miljørisiko og gjere 
tiltak for å minske denne miljørisikoen.  
 
Verksemda sin internkontroll fungerer ikkje godt nok for å avdekke, rette opp og forhindre brot på 
utsleppsløyvet. På tilsynet gjorde vi fleire observasjonar av tilhøve som burde vore fanga opp og 
handtert av verksemda sin internkontroll: 
 

• Brot på utsleppsløyvet som gjeld reinsing og utsleppsreduksjon, jf. avvik 1, i internkontrollen.  

• Verksemda har ikkje ein skriftleg rutine for prøvetaking av utsleppet.  
 

• Den siste miljøgranskinga ved Bjølvefossen vart gjennomført i desember 2022, og rapporten 
er datert i oktober 2023. Relevante data frå miljøgranskinga var ikkje registrert i Vannmiljø på 
tilsynstidspunktet. 

 

Vedtak om gebyr 
Statsforvaltaren vedtar at Bjølve Bruk AS må betale eit gebyr på 50 400 kr for tilsynet. Dette tilsvarer 
sats 1for tilsyn av inntil ein dags varighet og er gitt på bakgrunn av medgått og forventa ressursbruk. 
Vedtaket er gitt med heimel i forureiningsforskrifta § 39-7. 
 
De vil få tilsendt ein faktura frå Miljødirektoratet for innbetaling til statskassa.  
 
Statsforvaltaren er pålagt å ta gebyr for tilsyn på forureiningsområdet. Gebyret skal dekke kostnader 
med førebuing, gjennomføring og oppfølging av kontrollen. Vi viser til varsel om gebyr som vart gitt 
på tilsynet, og til forureiningsforskrifta kapittel 39 for ytterlegare informasjon om innkrevjing av 
gebyr til statskassa. 
 

De har rett til å klage 
De har rett til å klage på vedtaket. Retten til å klage er gitt i forvaltningslova kap. VI. Ein klage bør 
grunngjevast skriftleg og skal sendast til Statsforvaltaren seinast tre veker etter at de fekk dette 
brevet. Ein eventuell klage vil ikkje få oppsetjande verknad, og gebyret som er fastsett må betalast 
inn. Dersom klagen vert tatt til følgje, vil for mykje innbetalt beløp bli refundert.  
 

Del 3: Informasjon om tilsynet 

Gjennomføring av tilsynet 
Tilsynet er gjennomført for å kontrollere om gjeldande krav som er fastsette i eller med heimel i 
forureiningslova, vert haldne. Vår heimel for å føre tilsyn er forureiningslova § 48. Rapporten gir 
ingen fullstendig tilstandsvurdering av Bjølve Bruk AS sitt miljøarbeid eller miljøstatus. 
 
Tilsynet er del av ein nasjonal tilsynsaksjon med landbaserte akvakulturanlegg og er ein del av 
Statsforvaltaren sitt risikobaserte tilsyn. 
 

Frå Statsforvaltaren deltok: Kontaktperson hos verksemda: 
• Sissel Storebø  
• Toril M. Mulen  

• Bjørn Midthus 
 
 

Anlegg  
Følgjande av Bjølve Bruk AS sine anlegg vart kontrollerte under tilsynet: 

• Lokalitet 12172 Bjølvefossen / Bjølvefossen, matfisk og settefisk (4622.0048.01) 

Tema  
Følgjande tema vart kontrollerte: 

• Utsleppskontroll for utslepp til vatn 
• Reinseanlegg 
• Internkontroll 

• Slamhandtering 
• Miljøovervaking 
 

 

Regelverk 
Tilsynet omfatta følgjande regelverk: 

• Lov om vern mot forurensninger og om avfall (forurensningsloven) og tilhøyrande forskrifter 
• Forskrift om begrensning av forurensning (forurensningsforskriften) 
• Forskrift om gjenvinning og behandling av avfall (avfallsforskriften) 
• Forskrift om systematisk helse-, miljø- og sikkerhetsarbeid i virksomheter 

(Internkontrollforskriften)  
• Anlegget sitt løyve etter forureiningslova, datert 31.05.2023 (utsleppsløyvet, 2023-løyvet) 
• Anlegget sitt løyve etter forureiningslova, datert 24.06.2014 (utsleppsløyvet, 2014-løyvet) 

 

Dokumentasjon 
Følgjande dokumentasjon vart nytta for å verifisere faktiske tilhøve: 

• Årsrapportering til Statsforvaltaren om utslepp til vatn for 2020-2023 
• Miljøgranskingar frå 2018, 2019, 2022 
• Internkontrolldokumentasjon 

Del 4: Annan informasjon 

Andre tilhøve 

Strandsonesynfaring bør gjennomførast i sommarhalvåret 
Tilførsel av nitrogen (N), fosfor (P) og totalt organisk karbon (TOC) frå settefiskanlegget gjødslar livet i 
sjøen og ein eventuell effekt på «groing» ser ein meir av i sommarhalvåret enn om vinteren. 
Verksemda har gjennomført strandsonesynfaringar i november og desember i 2019 og i 2020.  
 
Strandsonesynfaring bør gjennomførast i sommarhalvåret. Anlegget kan gjere ein slik enkel sjekk 
sjølv, som del av internkontrollen.  
 

De kan kommentere på rapporten 
De har høve til å kommentere på faktiske feil i denne rapporten. Eventuelle kommentarar må 
sendast til Statsforvaltaren innan to veker etter at rapporten er motteken.  
 

Rapporten er offentleg  
Denne rapporten vil vere offentleg tilgjengeleg via postjournalen til Statsforvaltaren i Vestland på 
https://einnsyn.no/, i tråd med offentleglova.  
 
Rapporten vil også vere tilgjengeleg på nettstaden Norske Utslipp, www.norskeutslipp.no. 

https://einnsyn.no/
http://www.norskeutslipp.no/

Med helsing 
 
Gunn Helen Henne Toril M Mulen   
senioringeniør seniorrådgjevar 
 
Dette dokumentet er elektronisk godkjent 
 
 
Kopi til: 

• Kvam herad 

